
A coñecida actriz Behnaz Jafari non pode resistirse á chamada de auxilio dunha moza 
de provincias cuxa familia quere impedirlle que continúe estudando no Conservatorio 
de Teherán. Behnaz decide abandonar unha rodaxe e recorre ao cineasta Jafar 
Panahi para resolver o misterio que agochan os problemas da moza. Desprázanse en 
coche cara ao noroeste rural do país, onde coñecen as amables persoas da aldea da 
montaña onde vive a moza. Mais os visitantes non tardan en descubrir que a tradición 
é tan poderosa coma a hospitalidade.

p Premio ao Mellor Guión (ex aequo) no Festival de Cannes 2018.

PANAHI: REFLEXIVO, POÉTICO E POLÍTICO

Entre outros praceres vencellados á beleza dos seus escenarios e á maxia das súas 
imaxes, Tres caras, o novo filme do iraniano Jafar Panahi (gañador do premio ao 
Mellor Guión no pasado Festival de Cannes), descóbrenos un director que, tras 
unha prolongada travesía polo cinema máis furioso e urxente, abraza finalmente 
un rexistro luminoso e meditativo. Un novo estadio de sosego e reflexión que lle 
permite ao director d’O círculo abordar con renovadas enerxías o propósito que 
cohesiona o seu imaxinario artístico: o estudo das posibilidades políticas da ex-
presión fílmica. 

Un interese por denunciar as eivas da súa realidade máis próxima que converteu 
a Panahi (1960) en vítima da intransixencia do estado iraniano, que no ano 2010 
condenou o aclamado director a seis anos de cárcere e vinte de inhabilitacióm 
coma cineasta por, supostamente, realizar actividades propagandísticas contra o 
Goberno. Unha sentenza que Panahi burlou en repetidas ocasións, coma cando, 
en 2011, realizou o ensaio fílmico This Is Not a Film e o fixo chegar ao Festival de 
Cannes nunha memoria usb agochada no interior dunha torta; ou cando en 2015 
gañou o Oso de Ouro do Festival de Berlín co seu feroz exercicio de autoficción 
Taxi Teherán.

En Tres caras, o seu novo achegamento ás dificultades que teñen artistas e mulle-
res en Irán para expresarse con liberdade, Panahi proponlle ao público unha viaxe 
á fronteira con Acerbaixán, a terra que o viu nacer. Estamos, polo tanto, ante un 
retorno ás orixes do cineasta, un periplo para o que o director d’O espello utiliza o 
seu medio de transporte favorito: o coche. De feito, tras unha escena rodada cun 
móbil, en que unha moza aspirante a actriz filma o seu (posible) suicidio, Panahi 
volve empregar o dispositivo fílmico de Taxi Teherán —e antes de Ten, de Abbas 
Kiarostami— para poñer en escena unha longuísima secuencia no interior dun 
vehículo, en que a actriz Behnaz Jafari e o propio Panahi, interpretándose a si 
mesmos, van á procura da suicida. A notoria alteración de Jafari, a actriz, nesta 
prolongada escena inaugural semella prognosticar un novo exercicio de cinema 
estridente, o rexistro característico de obras anteriores de Panahi coma Offside —
onde o cineasta cargou contra a lei que lles prohibía ás mulleres iranianas acceder 
aos estadios de fútbol— ou a xa mencionada Taxi Teherán, filmes proclives ao 
subliñado da súa denuncia.

Sen embargo, lonxe de toda vocación didáctica, Tres caras devén nunha obra to-
cada por unha sutil corrente de ambigüidade, comezando polo xeito en que se 
propón a (con)fusión entre diferentes ficcións e realidades. Non é só que Panahi e 
Jafari se interpreten a si mesmos, senón que, na primeira parte do filme, sobrevoa 

a sospeita de que Panahi podería estar involucrado na posta en escena e filmación 
do suicidio da moza. Non será a única ocasión en que se acuse un personaxe de 
enganar os demais, un cruzamento de miradas e pareceres que vai perfilar unha 
frutífera reflexión sobre o valor das representacións e o seus simulacros. Estamos 
ante un filme fulgurantemente labiríntico, na mellor tradición do cinema de Kia-
rostami.

Un cálido humanismo. A herdanza do director de Close Up latexa con forza nas 
imaxes de Tres caras, un filme que non só divirte zigzagueando por estradas que 
atravesan vales e montes, senón que tamén sabe abrazar un cálido humanismo. 
Ademais, a ambigüidade latente nas piruetas metalingüísticas do filme acaba por 
contaminar, afortunadamente, o retrato social. A medida que o relato vai despre-
gando as súas múltiplas idas e voltas, perfílase unha posible ligazón entre a re-
presión sufrida polo cineasta en Teherán e a que experimentan varias personaxes, 
sobre todo mulleres, no Irán rural. Panahi advirte que o modelo social autoritario 
e patriarcal que evidencian os seus filmes urbanos afunden as súas raíces nas tra-
dicións máis atávicas. Unha crítica de orde histórica e cultural que, sen embargo, 
non lle impide a Panahi advertir a beleza dos escenarios e as xentes que habitan 
o seu novo filme. A súa mirada afectuosa permítelle mesmo romper coa súa ten-
dencia a controlar con man férrea todos os pregamentos do relato. En Tres caras, 
xorden liñas narrativas que fican suspendidas, coma a protagonizada por unha 
anciá que teima en probar a tumba que acaba de cavar, ou a que xira en torno a 
unha veterana actriz que vive oculta, de costas a unha comunidade que a rexeita 
(unha subtrama con ecos lorquianos). Panahi nunca mostra o rostro desta muller, 
malia que se intúe que é un dos tres que lle dan título ao filme.

A obra á que remata apelando de xeito máis directo Tres caras é seguramente 
E a vida continúa, o segundo episodio da Triloxía de Koker, en que Kiarostami 
(guionista d’O globo branco, ópera prima de Panahi) se adentraba no Irán rural e 
descubría un magma inextricable de graza e devastación. Sen ocultar a homenaxe 
ao director d’O sabor das cereixas, Panahi elabora un filme que é ao tempo un 
delicado obxecto poético e un inquedo exercicio autorreflexivo. Nunha escena 
brillante, trufada do humor que planea por todo o filme, un ancián descríbelle a 
Panahi o código de bucinazos co que se comunican os condutores que transitan 
polas estreitas estradas que rodean un pequeno poboado. O sistema ten as súas 
propias regras, afirma o vello. Pola súa parte, o novo filme de Panahi tamén ten 
as súas: unhas regras en que ten máis peso a alusión có manifesto, a suxerencia cá 
sentenza.

